DISGWYL Y POST!
-
gan Catrin Roberts
Cefndir Beiblaidd:
Actau 15:1-35
Cymeriadau:
Timon a’i wraig

(Timon yn cerdded nôl a blaen, ac yna yn edrych i gyfeiriad arbennig, fel petai’n edrych drwy ffenestr)

 Gwraig:
Eistedd i lawr, Timon!  Rwyt ti bron â gwisgo twll yn y carped!

Timon:
Ond efallai y byddwn ni’n clywed heddiw!

Gwraig:
Rwyt ti’n dweud hynny ers dyddiau.  Mae’n cymryd amser i’r post gyrraedd o Jerwsalem.  Rwyt ti’n gwybod y bydd Paul a Barnabas yn gwneud eu gorau dros ddynion Antiochia.

Timon:
Ond beth os bydd y cyfarfod yn penderfynu bod angen i bob crediniwr sy ddim yn Iddew fynd trwy enwaediad.  Meddylia am y peth!  Fi, yn 40 oed (neu oedran arall) yn gorfod dioddef hynny!

Gwraig:
Mae Paul wedi dweud ers wythnosau beth mae’n bwriadu ei ddweud. Ac maen nhw’n dweud fod Pedr erbyn hyn yn sylweddoli nad oes yna wahaniaeth rhwng Iddew a’r cenhedloedd eraill. Rydyn ni i gyd wedi dod i gredu yn Iesu y Meseia. Rydyn ni wedi rhoi ein ffydd yn yr Arglwydd ac aberth y Groes, ac mae Duw wedi rhoi ei Ysbryd i ni.   Mae’n amlwg - dydy Duw ddim yn poeni am enwaediad.

Timon:
Ac mae Duw wedi’n bendithio ni gyda gwyrthiau ac arwyddion a rhyfeddodau.  Glywaist ti am y bachgen bach yna gafodd ei iacháu yn nhŷ Anna y noson o’r blaen?

Gwraig:
Do. Haleliwia!   Wyt ti’n barod am frecwast?

Timon:
Ydw.  Diolch.  (edrych eto i gyfeiriad y ffenestr)  Mae rhywun yn dod........Paul a Barnabas sydd yno. Ac mae yna ddau ddyn dieithr hefo nhw.


Cariad!  Mae’r ateb wedi dod.  Rydw i’n mynd i gael  gwybod os oes raid i mi........Ond beth os .........

Gwraig:
Agor y drws yna, ddyn, ac fe gei di wybod yn ddigon buan.  Wn i ddim wir.  Mae un postmon yn ddigon fel arfer – ond heddiw, mae yna bedwar!

Llais:
(Actau 15: 30b ac Actau 15:28-29,31 –)

Yna dyma Paul a Barnabas, Jwdas a Silas yn casglu pawb at ei gilydd ac yn cyflwyno’r llythyr iddyn nhw.  


“Mae’r Ysbryd Glân wedi dangos i ni, a ninnau wedi penderfynu na ddylen ni ofyn mwy na hyn gynnoch chi: Eich bod i beidio bwyta unrhyw beth sydd wedi ei aberthu i eilun-dduwiau, na dim sydd â gwaed ynddo, na chig unrhyw anifal sydd wedi ei dagu.  Hefyd eich bod i gadw draw oddi wrth unrhyw anfoesoldeb rhywiol.  Byddai’n beth da i chi osgoi y pethau yma.  
Pob hwyl i chi...


Cafodd y llythyr ei ddarllen, ac roedd y bobl yn hapus iawn, ac wedi eu hannog yn fawr gan yr hyn roedd yn ei ddweud.

